VI Mövzu. Səlcuq yürüşləri dövründə Şimali və Cənubi Qafqaz
                                                               P l a n :

1.Cənubi Qafqaz Səlcuq ağalığı dövründə.

2.XII əsrdə -XIII əsrin ilk onilliklərində Qafqazın feodal dövlətlərinin qarşılıqlı münasibətləri.

3.Qafqaz monqol yürüşləri və ağalığı dövründə.
                                                Ə d ə b i y y a t:

1.Рахмани А.А.Азербайджан в конце XVI-XVII vеке.Баку,1981

2.Сотавов Н.А.Кавказ в политике России, Иранаи Турции в XVIII веке.

    М.,1984

3.Шенгелия Н.Н.Сельджуки и Грузия в XI в., Тбилиси, 1968

4.Юзбашян К.Н.Армянские государства эпохи Багратидов и Византия IX-XI вв. М.,1988

5.Юнусова Л.И.Торговая экспедиция Англии в бассейне Каспия в первой половине XVIII в. Баку, 1988

      XI əsrin ortalarından XIII əsrin ilk onilliklərinə qədərki dövr Qafqaz tarixi üzrə əsas mənbələr ərəb və fars dillərindədir. ərəb müəllifləri ət-Təbəri, əl-istəxri, Əbu Duləf öz əsərlərində Qafqazda Xilafət ağalığının son dövrü , yeni yaranan dövlətlər, onların sərhədləri, əsas şəhərləri, bölgədə baş verən siyasi proseslər haqqında dəyərli məlumatlar vermişlər. Bu baxımdan, İbn əl-Əsirin”Əl-kamil-fit-tarix” əsəri xüsusilə qiymətlidir. Əsərdə Qafqazda müstəqil və yarımmüstəqil feodal dövlətlərinin yaranması, bölgəyə səlcuqların yürüşləri, XII yüzillikdə və xüsusən də XIII əsrin ilk onilliklərində Qafqaz dövlətlərinin qarşılıqlı münasibətləri, əhalinin xarici basqınlara qarşı mübarizəsi müfəssəl şəkildə əks olunmuşdur. Ərəb Xilafətinin parçalanmasından sonra yaranmış dövlətlər və Səlcuq dövrü haqqında fars dilli mənbələr içərisində Nizaməlmülkün”Siyasətnamə”əsəri xüsusi qeyd edilməlidir. Bu əsərdə müsəlman dövlətlərinin, o cümlədən Qafqazdakı dövlətlərin siyasi quruluşu, dövlət təsisatları haqqında dəyərli məlumatlar verilmişdir. Müəllifin XI əsrdə əhalinin müxtəlif təbəqələri, onların həyat şəraiti haqqında mülahizələri də böyük əhəmiyyətə malikdir. Nasiri Xusraunun XI əsrin ortalarında Orta və Yaxın Şərqdə , o cümlədən Cənubi Qafqazda cərəyan edən hadisələrdən bəhs edən”Səfərnamə”əsərində də Səlcuq yürüşləri ərəfəsi və dövrü haqqında maraqlı məlumatlar vardır. Müəllif sultan Toğrulun tutduğu şəhərlərdə və ölkələrdə yerli əhali ilə ədalətli rəftar etməsi haqqında konkret faktları qeyd etmişdir. Məsələn, İsfahan tutulduqdan sonar sultanın şəhər əhalisini 3 il müddətinə vergilərdən azad etməsini, sultanın Deyləm və Təbəristana təyin etdiyi hakimin tam əmin-amanlıq yaratmasını, hər kəsin əmlakınınqorunmasını təmin etməsini razılıqla bildirmişdir. Van şəhərində xristianların müsəlmanlarla yanaşı sərbəst yaşadıqlarını, “ qadın və kişilərin dükanların qarşısında əyləşib , çəkinmədən şərab içmələrini”müşahidə etdiyini yazmışdır. XII əsrin ikinci yarısına qədərki hadisələri əks etdirən Z.Nişapurinin”Səlcuqnamə”əsəri də M.əl-Ravəndinin”Rahət-üs-südur və ayət-üs-sürur”(Könüllərin rahatlığı və sevinc əlaməti)əsəri Səlcuq sultanlarının Qafqaza yürüşləri, XI-XII əsrlərdə baş vermiş mühüm siyasi hadisələr, social-iqtisadi vəziyyət, torpaq sahibliyi, vergilər haqqında qiymətli mənbələrdir. Qafqaz tarixinin IX-XIII əsrlər dövrü haqqında yerli mənbələrdə də dəyərli məlumatlar vardır. Moisey Kalankatlının”Albaniya tarixi”əsərindəki IX əsrin ikinci yarısında və X əsrdə Cənubi Qafqazda müstəqil dövlətlərin yaranması və qarşılıqlı münasibətləri haqqında faktlar, gürcü salnaməsi “Matiane Kartlisa”dakı XI əsrə aid məlumatlar, “ Kartlis Sxovreba”nın XII əsrdə Gürcüstan dövlətinin güclənməsi, Şirvana, Arrana və Cənubi Qafqazın digər bölgələrinə gürcü feodallarının basqınları haqqındakı məlumatları xüsusilə qeyd edilməlidir. Gürcü salnaməsində Səlcuq sultanı Məlikşah”ədalətli, ürəyiaçıq, xristianları sevən”kimi təqdim olunur, onun Kaxetiyanı soyğunçulardan azad etməsi, yolların təhlükəsizliyini təmin etməsi minnətdarlıqla xatırlanır. Orta əsrlərin erməni dilli qaynaqları da Qafqaz tarixinin bu dövrü haqqında, xüsusən də erməni əhalisinin Bizans və Səlcuq imperiyaları dövründəki vəziyyəti, gürcü hökmdarlarının qonşu xalqlar üzərinə basqınları barəsində maraqlı məlumatlar vermişlər. Bu baxımdan, erməni kilsə xadimlərinin XI əsrin ortalarında erməni əhalisinin Bizansın hakimiyyəti altında ağır zülmə düçar olması haqqında faktları, Səlcuq sultanlarının Qafqaz və Kiçik Asiyanın xristian əhalisi ilə yumşaq davranması haqqında çoxsaylı məlumatları böyük əhəmiyyətə malikdir. Məsələn, Edessli Matfey adlı salnaməçi sultan Məlikşahın erməni ruhanilərini ağır vergilərdən azad etdiyini razılıqla qeyd etmişdir. Bizans və Suriya müəlliflərinin əsərlərində də bəhs olunan dövrdə Qafqazda baş vermiş tarixi hadisələri öyrənmək üçün maraqlı faktlar vardır. Bu mənbələrin əhəmiyyətli cəhəti Bizansın Qafqaz dövlətləri ilə bağlı siyasəti, imperiyaya yeni birləşdirilmiş ərazilərdə fem təsərrüfatları yaradılması, əhali üzərinə qoyulan vergi və mükəlləfiyyətlər, erməni feodallarının mülklərindən məhrum edib daxili əyalətlərə, Bolqarıstana köçürülmələri haqqında rəsmi sənədlərə istinad edilməklə məlumat verilməsidir. Qafqaz tarixinin digər problemləri ilə bərabər, XI-XIII yüzilliklər tarixi də XIX əsrdən etibarən müasir elmi əsaslarla araşdırılmağa başlanmışdır. Bu baxımdan, rus şərqşünasları V.V.Bartold, A.Y.Yakubovski, V.A.Qordlevski və B.V.Zaxoderin orta əsrlər Yaxın və Orta Şərq tarixinə dair əsərləri böyük əhəmiyyətə malikdir. BVu müəlliflər ilk mənbələrə, ərəb və fars dilli müəlliflərin əsərlərindəki faktik materiallara əsaslanaraq sanballı araşdırmalar aparmış, monoqrafiyalar çap etdirmişlər. Bu tədqiqatlara IX-XIII əsrlərdə Qafqaz dövlətlərinin ictimai-siyasi vəziyyəti, feodal münasibətlərinin inkişafı haqqında qiymətli mülahizələr vardır.  Azərbaycan, Gürcüstan, Şimali Qafqaz və Ermənistan tarixi üzrə ümumi əsərlər yazılması, ayrı-ayrı konkret mövzuların tədqiqi isə sovet dövründə geniş miqyas almışdır. Azərbaycan tarixçiləri Z.M.Bünyadovun, Y.M.Mahmudovun, S.B.Aşurbəylinin, R.Ə.Hüseynovun və başqa alimlərin tədqiqatları təkcə o zaman kı Azərbaycanın deyil, bütövlükdə Cənubi Qafqaz regionunun tarixini əks etdirir. Bu müəlliflər Azərbaycan dövlətlərinin qonşuları ilə münasibətlərinin şərhinə geniş yer vermiş, gürcü və erməni həmkarlarının qeyri-obyektiv mülahizələrini ilkin mənbələrin faktlarına istinad etməklə tənqid etmişlər. Gürcü müəllifləri M.D.Lordkipanidze, Q.A.Melikişvili, M.N.Şengeliya öz tədqiqatlarında Gürcüstan tarixinin bəhs olunan dövrünü araşdırmışlar. M.D.Lordkipanidzenin monoqrafiyasında XII əsrdə Gürcüstan dövlətinin güclənməsi, bütün Cənubi Qafqazı, Şimali Qafqazın da əhəmiyyətli hissəsini özünə tabe etməsi qeyd olunmuşdur. Q.A.Melikişvili öz tədqiqatında XII-XIII əsrin əvvəllərində gürcü dövlətinin yüksək dərəcədə mərkəzləşdirilməsi haqqında mülahizələri tamamilə düzgün olaraq rədd etmiş, monqol yürüşü ərəfəsində iri gürcü feodallarının mərkəzi hakimiyyətə qarşı mübarizəsinin dövləti daxildən zəiflətdiyini göstərmişdir.Erməni müəllifləri Q.N.Mkrtumyan,K.N.Yüznaşyan da öz tədqiqatlarında müxtəlif mənbələr, xüsusən erməni kilsə ədəbiyyatı və salnamə faktları əsasında IX-XIII əsrlərdə erməni, gürcü feodallıqları və onların qonşularla münasibətləri haqqında məlumat vermişlər. Bu müəlliflərin Qafqazda Səlcuq ağalığı, Azərbaycan dövlətləri haqqında gerçəkliyi əks etdirməyən mülahizələri ilə yanaşı, obyektiv fikirlər də diqqəti cəlb edir. Məsələn, K.Yüzbaşyan öz monoqrafiyasnda Bizansın XI əsrin ortalarında əhali üzərinə o zamana qədər görünməmiş vergilər qoymasını, buna görə də erməni əhalisinin türklər tərəfə keçməsini, daha sonra Bizansın ermənilərin qədim mədəniyyətinin əsaslarını dağıtmağa çalışmasını, lakin əsas erməni vilayətlərinin Bizansın tərkibində cəmi 20 il qalmasına görə, buna nail ola bilmədiyini qeyd etmişdir.  Şimali Qafqazda IX-XIII əsrlərdə cərəyan etmiş etnik-siyasi proseslər haqqında V.A.Kuznetsov, V.F.Minorski və digər müəlliflər öz tədqiqatlarında məlumat vermişlər.  Qafqaz tarixinin orta yüzilliklər dövrü mövzuları üzərində işlərkən yuxarıda adları çəkilən qaynaqlardan və tədqiqat əsərlərindən geniş istifadə olunmuşdur. Ayrı-ayrı məsələlər üzrə mübahisəli məqamları aydınlaşdırmaq üçün ilkin mənbələrin məlumatları əsas götürülmüşdür. Qafqazın cənubuna XI əsrin ortalarında Səlcuq türklərinin böyük axınları regionda ciddi etno-siyasi dəyişikliklərə səbəb oldu. Bizansın gürcü və erməni feodallarının köməyi ilə Qafqazın müsəlman türk əhalisini əsarət altna almasına imkan vermədi.  Səlcuqlar oğuz türklərinin bir qolu kimi Mərkəzi Asiyanın köklü sakinləridir. Onlar X əsrin 70-ci illərində Buxara ətrafında məskunlaşmış, XI əsrin başlanğıcında isə Qəznəvi sultan tərəfindən Xorasanda yerləşdirilmişdilər. XI əsrin 30-cu illərində buradakı türk tayfaları Toğrul bəyin başçılığı ilə siyasi hakimiyyəti ələ keçirib Səlcuq dövlətini yaratdılar. Toğrul bəy bu dövlətin ilk hökmdarı oldu.1040-cı il mayın 25-də Mərv yaxınlığında Dəndənəkan adlı yerdə Səlcuq türkləri Qəznəviləri məğlub edərək Mərkəzi Asiyada aparıcı siyasi qüvvəyə çevrildilər. Bu qələbədən sonra Səlcuq dövlətinin başçısı sultan titulu qəbul etdi. XI əsrin 40-cı illərində Səlcuq türkləri İrana və Ön Asiyaya, o cümlədən də Qafqaza doğru böyük yürüşlərə başladılar. Qafqaza doğru hərəkət edən qoşuna Həsən və Yaquti adlı bacarıqlı sərkərdələr başçılıq edirdilər. Səlcuqların Qafqaza ilk qeydləri isə XI əsrin ilk onilliklərinə aiddir. Onların 1015-1016-cı illərdə Azərbaycanın və Ermənistanın cənubuna, 1019-cu ildə Vaspurakana, 1018-1021-ci illərdə Arrana,oradan da Naxçıvana və Dəbilə, 1029-cu ildə Gürcüstana yürüş etmələri, Giomqvim monastrının mülklərini talan etmələri haqqında mənbələrdə məlumatlar vardır. 1028-ci ildə Xorasanda Səlcuq türklərinin Mahmud Qəznəvinin hakimiyyətinə qarşı qaldırdıqları üsyan yatırıldıqdan dərhal sonra 2 mindən çox oğuz ailəsi təqiblərdən yaxa qurtarmaq üçün Azərbaycanın cənubuna köçmüşdü. Rəvvadi hökmdarı hökmdarı Vəhsudan onları xoşluqla qarşılaşmış və məskunlaşmaları üçün geniş torpaq sahələri ayırmışdı.  1030-cu ildə Səlcuq türkləri Çağrı bəyin başçılığı ilə Bizansın nəzarətində olan Cənubi Qafqaz torpaqlarına yürüş etmiş və çoxlu qənimət ələ keçirmişdilər. Yürüş zamanı heç bir ciddi müqavimətə rast gəlməyən Çağrı bəy geri döndükdən sonra bu səfəri haqqında qardaşı Toğrul bəyə ətraflı məlumat vermiş və onu Cənubi Qafqaz feodallıqlarına yeni yürüşlərə həvəsləndirmişdi. 1937-ci ildə səlcuqlar yenidən Bizansın hakimiyyəti altında olan Qafqaz torpaqlarına basqın etmişdilər. Qafqaza və Ön Asiyaya bu ilk yürüşlər kəşfiyyat xarakteri daşıyır, gələcək hücumların ən əlverişli istiqamətlərini və yollarını müəyyənləşdirməyə, düşmənin müdafiə sistemlərini zəiflətməyə və əsas müqavimət ocaqlarını aşkara çıxarmağa xidmət edirdi.Bu epizodik çıxışların ardınca XI əsrin 40-cı illərində Səlcuq türklərinin Ön Asiyaya və Qafqaza daha güclü yürüşləri başlandı. 1047-ci ildə Səlcuq qoşunları Bizansa hücum edərkən yolüstü Cənubi Qafqazın bəzi feodal mülklərini də qarət etmişdilər. Bu zaman erməni feodallarının mülkləri, xüsusən Vaspurakan daha çox ziyan çəkmişdi. 1048-ci ildə başqa bir Səlcuq qoşunu İbrahim Yanalın başçılığı ilə Arrandan keçərək Gürcü şahlığına hücum etmişdi. Sentyabrın 18-də Ordro adlı yerdə baş verən döyüşdə Səlcuq qoşunları qalib gəlmiş, gürcü hərbi qüvvələrinin başçısı Liparit Eristavi isə əsir alınmışdı. Liparit Bizansın Gürcüstandakı nümayəndəsi olduğu üçün imperator IX Konstantin Monomax özü bu məsələyə müdaxilə etməli olmuşdu. Bizans imperatoru sultan Toğrula bahalı hədiyyələr göndərərək, Lipariti əsirlikdən xilas etmişdi.
               Səlcuqlar 1054-cü ildə yenidən Qafqazın daxili rayonlarına böyük yürüşə başladılar. Azərbaycanın cənub torpaqlarında ağalıq edən Rəvvadi hökmdarı müqaviməti kəsib tabe oldu və xərac ödəməyi öhdəsinə götürdü. Şəddadi hökmdarı da sultan Toğrula bahalı hədiyyələr və girovlar göndərməklə öz ehtiramını bildirdi. Bu zaman Səlcuq sultanı ilə Şəddadi hökmdarı arasında bir anlaşma da bağlandı. Onlar Bizans imperatoruna və onun təhriki ilə Azərbaycana soxulan erməni-gürcü feodallarına qarşı əlbir hərəkət etmək haqqında razılığa gəldilər. Həmin yürüş zamanı Tiflis müsəlman əmirliyi də Səlcuq dövlətinə tabe edildi. Daha sonra yürüş gedişində türk qoşunları 3 hissəyə ayrılaraq: Abxaziya, Van gölü və Anadolu istiqa

mətində hücumları davam etdirdilər. 1055-ci ildə Səlcuq qoşunu bütün İraqı Bağdadla birlikdə ələ keçirdi. Bu hadisədən sonra xəlifə sultan Toğrula “Ruknəddin”(Dinin dayağı)ləqəbi Verdi və onu müsəkman aləminin ali siyasi hakimi-“Şərqin və Qərbin hökmdarı”élan etdi. Bu dövrdə Yaxın və Orta Şərqin, o cümlədən Cənubi Qafqazın çox hissəsini əhatə edən nəhəng Səlcuq imperiyası yaranmışdı. İmperiyanın baş şəhəri əvvəlcə Mərv, sonra isə Rey və İsfahan şəhərləri oldu.  Sultan Alp Arslanın hakimiyyəti dövründə Qafqazın fəthinin yeni mərhələsi başlandı. 1063-cü ildə Səlcuq türklərinin qoşunları Sav-Təkinin başçılığı ilə Xəzərsahili vilayətlərə:Maskat və Şirvan torpaqlarına yürüş etdi. 1064-cü ildə isə bu qoşunlar Gürcüstana hücum edib Ahalkalak və Rustavi şəhərlərini ələ keçirdilər. Bundan sonra Gürcü şahı IV Baqrat sultana tabe olduğunu bildirdi, cizyə və xərac ödəməyi öhdəsinə götürdü. Səlcuq ağalığı dövrü gürcü mənbələrində”Didi turkoba”(böyük türklük)dövrü adını almışdır. 1064-cü ildə səlcuqlar Bizans qüvvələrini məğlub edib, erməni feodal mülklərini və Ani şəhərini ələ keçirdilər. Bu hadisədən sonra Taşir-Dzoraket hakimi II Kürike xərac və cizyə ödəməyi öhdəsinə götürdü və qızını sultana ərə verdi. 1066-cı ildə səlcuq qoşunları Şirvana hücum edib, Şamaxını mühasirəyə alsalar da müvəffəqiyyət qazana bilmədilər. Lakin yeni hücumların qarşısını almağın çətinliyini nəzərə alan Şirvanşahlar dövlətinin hökmdarı I Fəribürz Səlcuq sultanının ali hakimiyyətini tanımağa məcbur oldu və ildə 30 min dinar xərac ödəməyi öhdəsinə götürdü. 1068-ci ildə Alp Arslan Gəncədən keçərək yenidən gürcü torpaqlarına hücum etdi. Çünki Gürcüstan dövləti vəd etdiyi xərac və cizyəni vaxtında göndərməmişdi. IV Baqrat müqavimət göstərməyə cəhd etsə də, müvəffəqiyyət qazanmadı. Kartlidəki mühüm qalalar səlcuqların əlinə keçdi. Gürcü şahı yenidən xərac və cizyə ödəməyə məcbur edildi. Bu yürüş zamanı Tiflisdə hakimlik edən Cəfəri əmiri şəhərin qapılarını sultanın üzünə açdı və tabe olduğunu bildirdi. Səlcuq hərbi qüvvələrinin əsas hissəsinin Gürcüstanda olmasından istifadə edən I Fəribürz Dərbəndi və ətraf əraziləri ələ keçirdi, Cənubi Dağıstanı öz təsiri altına aldı. Şirvanşahlar dövlətinin güclənməsindən ehtiyat edən sultan Alp Arslan 1071-ci ildə qoşun göndərərək Dərbəndi və ətraf torpaqları özünə tabe etdi. Lakin səlcuqlar Cənubi Dağıstandan o yana, dağlıq ərazilərə doğru hərəkət etmədilər. Düzənlik ərazidə ömür sürmüş Səlcuq türklərini dağlıq bölgələr o qədər də cəlb etmirdi.
            Səlcuq türkləri Cənubi Qafqazda möhkəmləndikdən sonra Bizans mülklərinin içərilərinə doğru yürüşlərə başladılar. Bizans imperatoru IV Roman Diogen də öz növbəsində, bir neçə kiçik Səlcuq dəstəsini məğlub etdikdən sonra, Qafqazın içərilərinə böyük yürüş etməyi qərara aldı. 1071-ci il avqustun 26-da Malazgird(Bizans və erməni qaynaqlarında Mansikert adlanır) yaxınlığında baş verən həlledici döyüşdə Bizans qüvvələri sarsıdıcı məğlubiyyətə uğradı.İmperator IV Roman Diogen əsir alındı. Alp Arslanın əmri ilə onun qulaqlarını deşib qızıl həlqə taxdılar. Bu o demək idi ki, “ rumluların hökmdarı”Səlcuq sultanının qulu
dur. Bir qədər sonra imperator xərac və cizyə ödəməyi öhdəsinə götürdüyü üçün azad edildi və ölkəsinə döndü.  Malazgird döyüşü sonrakı onilliklər üçün Ön Asiyada qüvvələr nisbətini müəyyən etdi.Bizansın qüdrətinə öldürücü zərbə endirildi, Səlcuq imperiyası Qafqazda və Ön Asiyada başlıca siyasi qüvvəyə çevrildi. Sultan Məlikşahın hakimiyyəti dövründə Səlcuq dövləti ən güclü çağlarını yaşayırdı. Gürcü və erməni feodalları tamamilə Səlcuq sultanlarından asılı hala düşmüşdülər. Qeyd etmək lazımdır ki, Səlcuq sultanları Bizans imperatorlarından fərqli olaraq, Qafqazın xristian əhalisinə, xüsusən də erməni kilsəsinə daha dözümlü münasibət göstərirdilər.Məsələn, erməni mənbələrinin məlumatına görə , Məlikşah erməni katolikosu Anili II Marseqə icazə vermişdi ki, sultanın hüzurunda öz boynundan asdığı xaçı çıxarmasın. Həmçinin erməni kilsə mülklərinə toxunulmazlıq haqqında fərman vermişdi. Sultan Börküyarıq isə erməni monastırlarını bütün vergilərdən azad etmişdi.   XI əsrin 70-ci illərində Qafqazın şimal-şərqində Səlcuq sultanlarının hakimiyyətini daha da möhkəmləndirmək üçün tədbirlər görüldü. Sultan Məlikşahın əmri ilə Dərbənd Sav-Təkinə iqta verildi. Şirvanşah I Fəribürz ildə 70 min dinar, bir müddət sonra isə hər il 40 min dinar xərac verməyə məcbur edildi. Şirvan və Gürcü şahlıqlarının Səlcuq sultanlarından tam asılı şəkildə qalması əsrin sonuna qədər davam etdi.  1075-ci ildə Arranda və Naxçıvanda hökmranlıq edən Şəddadilərin hakimiyyətinə son qoyuldu. Bu ərazilərin idarə olunmasına sultan Məlikşah bilavasitə öz oğlu Məhəmmədə tapşırdı. Onun iqamətgahı Gəncə şəhəri idi. Bu Səlcuq şahzadəsi Azərbaycan əmir və feodalları ilə şəxsi əlaqə yaradaraq, ümumiyyətlə Qafqazın sonrakı tarixində mühüm rol oynadı.   Səlcuq dövləti nəhəng hərbi-siyasi birlik olsa da, daxili iqtisadi əlaqələri zəif olan, müxtəlif dinə və dilə malik əhalinin toplusu idi. Ayrı-ayrı vilayətlərin müxtəlif sosial-iqtisadi və mədəni inkişaf səviyyəsində olması da dövlət həyatına öz mənfi təsirini göstərirdi. Bu səbəblərə görə, güclü qoşun, sultanların, vəzir və digər yüksək mənsəb sahiblərinin yüksək şəxsi keyfiyyətləri Mərkəzi və Ön Asiyanı əhatə edən bu nəhəng imperiyanın yalnız müəyyən bir müddətdə mövcud olmasını şərtləndirmişdi. 1092-ci ildə Məlikşah və onun tədbirli vəziri Nizaməlmülk vəfat etdikdən sonra Səlcuq əyanlarının mərkəzdənqaçma meylləri gücləndi, sultan ailəsi daxilində hakimiyyət uğrunda mübarizə başlandı. Bu üzücü proseslər də tədricən Səlcuq dövlətinin zəifləməsinə, sonra isə ayrı-ayrı hisslərə parçalanmasına səbəb oldu. XI əsrin sonunda başlanmış xaç yürüşləri də Ön Asiyanın, o cümlədən də Qafqazın beynəlxalq və ictimai-siyasi vəziyyətinə müəyyən təsir göstərdi. 1096-1099-cu illərdə Birinci xaç yürüşü və bunun nəticəsində də Aralıq dənizi sahili boyunda səlibçi dövlətlərinin yaranması Səlcuq və ərəb feodallarını birlikdə çıxış etməyə məcbur etdi. Gürcüstandakı türk qüvvələri xaçlılara qarşı döyüşlərdə iştirak etmək üçün Kiçik Asiyaya və Suriyaya göndərildi. Gürcü şahı IV David bundan istifadə edib 1097-ci ildə Səlcuq dövlətinə xərac ödəməkdən imtina etdi. Daha sonra isə Səlcuq dövlətində baş verən daxili çəkişmələrdən yararlanaraq öz ərazilərini genişlənməyə başladı. XI əsrin sonu-XII əsrin başlanğısında Suriya səlcuqları, Kirman səlcuqları və Anadolu səlcuqları böyük sultandan-mərkəzi hakimiyyətdən asılılığı kəsdilər. iraq, Xorasan və qafqazda isə taxt-tac uğrunda Arranın və Azərbaycanın hakimi olan sultan Məlikşahın kiçik oğlu Məhəmməd Təpər isə böyük qardaşı sultan Börküyarıq əleyhinə mübarizəyə başladı. Börküyarıq qardaşına məxsus hərbi qüvvələri iki dəfə - 1101-ci ildə Həmədan yaxınlığında, ardınca da Xoy yaxınlığında məğlub etdi. Lakin 1104-cü ildə onların görüşündə Fərat çayı boyunun və Qafqazın idarəsi Məhəmməd Təpərə verildi. Beləliklə, 1104-cü ildə Səlcuq dövləti faktiki olaraq iki hissəyə bölündü. Məhəmməd Təpər böyük sultan olduqdan sonra isə həmin ərazilər oğlu Mahmudun idarəsində saxlandı. Yalnız onun ölümündən sonra bu ərazidə müstəqil İraq Səlcuq sultanlığı yarandı.   Cənubi Qafqaza oğuz türklərinin kütləvi axını və bölgənin XI yüzillikdə Səlcuq imperiyasına qatılması çox böyük tarixi əhəmiyyətə malik idi. Bununla Qafqazın Bizans tərəfindən işğal edilməsi, erməni və gürcü feodalları tərəfindən müsəlman türk əhalisinin sıxışdırılması prosesinin qarşısı alındı. Cənubi Qafqaz xalqları öz torpaqlarında əmin-amanlıqda yaşamaq, Mərkəzi və Ön Asiya xalqları ilə çeşidli iqtisadi və mədəni əlaqələr yaratmaq və inkişaf etdirmək imkanı qazandılar. XII əsrin başlanğıcında Böyük Səlcuq imperiyasının zəiflədiyi bir şəraitdə Cənubi Qafqazda müstəqillik meylləri gücləndi. Xüsusən Gürcüstan və Şirvan hökmdarları yaranmış bu vəziyyətdən dərhal yararlandılar.  IV Qurucu David gürcü torpaqlarını birləşdirərək qüdrətli bir dövlət yaratdı. O, ali aznaurlar təbəqəsinin separatçılıq meyllərinin qarşısını qətiyyətlə kəsdi. Kilsənin mərkəzi hakimiyyətin nəzarətindən xilas olmaq cəhdlərinin də qarşısı kəskin şəkildə alındı. Dikbaş kilsə xadimləri torpaq mülklərindən məhrum edildilər. Gürcü şahı Qafqazda yeni torpaqların işğalında gürcü siyasi qüvvəyə çevrilmiş qıpçaqlara güvənirdi. IV David “ nigah diplomatiyası”ndan bacarıqla istifadə etməyi bacarmışdı. O, qıpçaq xaqanı Atrakın qızı Quranduxtla evlənmiş, həmçinin 40 mindən çox qıpçaq döyüşçüsünü ailəsi ilə birlikdə Gürcüstana köçürmüş, onların hesabına güclü atlı qoşun təşkil etmişdi. Məhz bu qoşun ona Səlcuq qüvvələri ilə döyüşlərdə uğur qazanmağa imkan vermişdi.
               Bu dövrdə gürcü hökmdarı qonşu Şirvanşahlar dövləti ilə də sıx qohumluq və müttəfiqlik əlaqələri yaratmağa çalışırdı. Səlcuq ağalığından xilas olmağa can atan Şirvanşah I Afridun da bu yaxınlaşmada maraqlı idi. Onun böyük oğlu Mənuçöhrə IV Davidin qızı Tamaranı alması dab u məqsədə xidmət edirdi. Bununla yanaşı, ehtiyatlı siyasət yeridən Şirvan şahı hələ yetərincə güclü olan Səlcuq sultanı ilə də münasibətləri pozmamağa çalışır, ona qarşı gürcü-qıpçaq qüvvələri ilə birgə silahlı mübarizədən yayınırdı. Bunu bəhanə edən gürcü hökmdarı IV David 1117-ci və 1120-ci illərdə Azərbaycanın şimal-qərb torpaqlarına yürüşlər təşkil etmiş, Qəbələ və onun ətrafındakı yaşayış məntəqələri qarət olunmuşdu. Həmin dövrdə Dərbənd hakimliyini yenidən özünə tabe etməyə çalışan I Afridun bu yürüşlərə mane ola bilməmişdi. Geniş xarici siyasət planları quran gürcü hökmdarı digər qızı Katanı da Bizans imperatorunun oğluna ərə vermişdi. Həmçinin bu dövrdə gürcü və erməni feodal hakimləri Səlcuq türklərinə qarşı Qərbi Avropa səlibçiləri ilə də əlaqə yaratmışdılar. Bu, olduqca məkrli siyasətin məqsədi Bizansın və Aralıq dənizinin şərq sahillərində yaranmış səlibçi dövlətlərinin köməyi ilə müsəlman türk əhalisini Qafqazdan sıxışdırıb çıxarmaq, bölgədə və xüsusən də Qərbi Azərbaycanda xristian feodallarının mövqeyini möhkəmləndirmək idi. Gürcü qoşunu qıpçaqların, alanların və Qərbi Avropa səlibçilərinin hərbi qüvvələrinin yardımı ilə 1121-ci il avqustun 18-də Trialeti yaxınlığında Didqori adlı yerdə baş verən döyüşdə Səlcuq sultanı Mahmudun qoşunlarını məğlub etdi,1122-ci ildə isə Tiflisi ələ keçirdi. Tiflis şəhəri 400 il davam etmiş müsəlman ağalığından sonra Gürcüstan şahlığının paytaxtına çevrildi. Lakin sonrakı əsrlərdə də şəhərin idarə olunmasında, ticarət və sənətkarlıq işlərində yerli müsəlman əhalisi aparıcı rol oynamaqda davam edirdi. Tiflisdə müsəlman ayinləri sərbəst icra edilirdi, hətta burada donuz saxlamaq və bazarlarda onu satmaq qadağan olunmuşdu. Vergi ödənilməsində də müsəlmanlara güzəşt edilmişdi. Gürcü hökmdarları hər il Tidlisin xristian sakinindən 5, yəhudidən 4, müsəlmandan isə 3 dinar vergi toplayırdılar. Şirvanşah III Mənuçöhr hakimiyyətə gəldikdən sonra Gürcüstanın güclənməsi ilə əlaqədar öz xarici siyasətində dəyişiklik etdi. Səlcuq sultanlna xərac ödəməyi dayandırdı, gürcü hökmdarı ilə ittifaqı möhkəmləndirdi. Şirvan-Gürcüstan yaxınlaşmasında şahın gürcü xanımı Tamaranın da güclü təsiri olmuşdu. Buna cavab olaraq sultan Mahmud 1123-cü ildə Şirvana yürüş etdi. Lakin Şirvanşah III Mənüçöhrün, IV Davidin və qıpçaqların birləşmiş qüvvələrinə qalib gələ bilməyən Səlcuq qoşunu çəkilib getməyə məcbur oldu  Gürcü şahı dərhal bu fürsətdən yararlandı. 1123-cü ilin yayında Şirvana basqın edib, gülüstan qalasını tutdu, çoxlu qənimət ələ keçirdi. Mənbələr, bəhs olunan dövrdə, gürcü feodallarının qıpçaqlarla birgə Şirvana qarətçi yürüşlər etmələri haqqında çoxsaylı məlumatlar vermişlər. Məsələn,1124-cü ildə IV david böyük qoşunla yünidən Şirvana soxulmuşdu. Şamaxı, Şabran şəhərlərini, Biqurd qalasını qarət etmişdi. Şirvan o zaman 5 aya qədər Gürcüstanın əsarətində qalmışdı. III Mənuçöhr yalnız 1125-ci ilin yanvarında-IV davidin ölümündən sonra Şirvanın tam müstəqilliyini bərpa edə bilmişdi. Yeni gürcü şahı I Demetre isə Şirvana olan iddialarından əl çəkmiş və hər iki dövlət arasında normal qonşuluq münasibətləri bərqərar olmuşdu. Bu vəziyyət 1160-cı ilədək – III Mənuçöhrün ölümünə qədər davam etdi. Şirvanşahın ölümündən dərhal sonra şahın dul qadını və kiçik oğlu birlikdə qıpçaqların qüvvəsi ilə  hakimiyyəti ələ almağa və Şirvanı Gürcüstana tabe etməyə uğursuz cəhd etdilər. Lakin böyük oğlu Axsitan Atabəylər dövlətinin hərbi yardımı ilə bunun qarşısını aldı və hakimiyyəti özü ələ keçirdi. Tamara isə Gürcüstana qaçmağa məcbur oldu və orada özü tərəfindən əsası qoyulmuş Tiqvada monastrında ömrünü rahibə kimi başa vurdu. Axsitan öz hakimiyyəti dövründə Gürcüstanla müttəfiqlik münasibətlərini davam etdirdi. 1174-cü ildə birləşmiş Gürcüstan-Şirvan qüvvələri Kür çayı ilə Qafqazın içərilərinə soxulmuş rus quldurlarını və Şabrana hücum etmiş qıpçaqları məğlub etdi. Daha öncə isə gürcü feodalları gürcü şahı III Georgiyə qarşı qiyam qaldırdıqda, Şirvanşah seçmə qoşunla onun köməyinə getmiş, hakimiyyətin devrilməsinə  imkan verməmişdi. Eyni zamanda, Gürcüstanla dostluğu möhkəmlətmək üçün şahın bacısı qızı ilə evlənmişdi. Maraqlıdır ki, yeni gürcü hökmdarı Tamara ərini-rus knyazı Yurini ölkəsindən qovduğu zaman, 1187-ci ildə 60 yaşlı Axsitan ona da evlənməyi təklif etmişdi. Tamara isə bu təklifi rədd edib, gənc alan şahzadəsi David Soslanla nigaha girməyi üstün tutmuşdu.  XIII əsrin başlanğıcında Monqol dövlətinin yaranması prosesi başa çatdı.1206-cı ildə Onon çayı sahilindəki qurultayda Temuçin Çingiz xan adı ilə monqolların xaqanı seçildi. Bundan sonra monqolların böyük hərbi yürüşləri başlandı. 1218-ci ilədək olan dövrdə Şimali Çində möhkəmləndikdən sonra Mərkəzi Asiyaya hücum etdilər. Zəmanəsinin ən böyük imperiyalılarından olan Xarəzmşahlar dövləti daxili feodal çəkişmələrindən zəifləmişdi. Xarəzmşah Məhəmməd düşmənə layiqincə müqavimət göstərmək üçün hətta özünün çoxsaylı qoşunlarını da bir yerə toplaya bilmədi. 1219-1220-ci illərdə Çingiz xanın 200 minlik ordusu Mərkəzi Asiyanın zəngin Ortar, Səmərqənd, Buxara, Xocənt, Qurqanc şəhərlərini ələ keçirdilər. Xarəzm şahı Məhəmməd monqolların təqibindən xilas olmaq üçün Xəzər dənizində Abeskun adasında gizləndi və 1221-ci ildə orada öldü.Monqollara qarşı mübarizəni Məhəmməd şahın böyük oğlu Cəlaləddin davam etdirdi. O, Xorasanda 60-70-min minlik ordu toplayaraq Pərvən yaxınlığında monqol ordularından birini məğlub etdi. Bu hadisədən sonra Çingiz xan özü əsas qüvvəlrlə Cəlaləddinə qarşı çıxdı və 24 noyabr 1221-ci ildə Hind çayı sahilində onun qoşunlarını məğlub etdi.Cəlaləddin yalnız kiçik bir dəstə ilə Hind çayını üzüb keçməklə xilas oldu. Çingiz xanın əmri ilə 30 minlik monqol ordusu 1220-ci ilin sonunda Subutay və Cəbənin başçılığı altında İrana və Qafqaza yürüşə başladı. 1221-ci ilin yanvarında monqollar öz yolları üzərində hər şeyi məhv edə-edə Təbrizə yaxınlaşdılar. Azərbaycan Atabəylər dövlətinin başçısı Özbək xan öz elçisini sülh xahişi ilə monqolların yanına göndərdi. O, monqolların tələbi ilə ölkəsində saxlanılan Xarəzm qarnizonunu onlara təslim etdi. Həmçinin çoxlu pul, paltar və mal-qara göndərdi.  Monqollar Təbrizdən yan keçərək Muğana, Arrana oradan da Gürcüstana yönəldilər. Atabəy Özbək monqol hücumu haqqında gürcü şahı IV Georgi Laşaya xəbər göndərsə də, Gürcüstanda bu xəbərdarlığa məhəl qoymadılar. Monqollar Tiflis yaxınlığında 10 minlik gürcü qoşununu məğlub etdilər və çoxlu qənimət ələ keçirdilər. Yalnız bundan sonra IV Georgi Laşa tabeliyində olan erməni feodal hakimlərinə bütün qüvvələrini cəmləşdirməyi əmr etdi. Gürcü şahı qonşu hakimlərə də ittifaq haqqında danışıqlara girdi. Razılaşmaya görə, birləşmiş gürcü-erməni qüvvələrinə Atabəy Özbəyin Arrandakı canişini də qoşulmalı idi. Lakin Nəsirəddin Ağ-Quş qoşunu ilə birlikdə monqollar tərəfə keçdi. Birləşmiş erməni-gürcü qoşunu monqollarla Kotman və ya Xunan adlı yerdə döyüşə girdi. 60 minlik qoşuna gürcü şahı IV georgi özü başçılıq edirdi. Monqollar qoşunun əsas hissəsini pusquda saxladılar və döyüş başlayanda geri çəkilməyə başladılar. Müttəfiqlər bunu düşmənin qorxub qaçması hesab edib təqibə başladılar və monqolların tələsinə düşdülər. Gürcü-erməni qüvvələri sarsıdıcı məğlubiyyətə uğradılar. Monqollar Gürcüstanın içərilərinə qədər irəliləyib qarət etdilər və yenidən Təbrizə tərəf qayıtdılar. Təbrizin hakimi Şəmsəddin ət-Tuğrayi bu dəfə də təzminat verməklə monqolları şəhərdən uzaqlaşdırdı. 1221-ci il martın 30-da monqollar Marağanı ağır mühasirədən sonra ələ keçirdilər və şəhər əhalisinə divan tutdular. Daha sonra Ərdəbilə hücum etdilər. Şəhər əhalisi monqolların iki həmləsini igidliklə dəf etdi. Lakin heç bir yerdən kömək almadıqlarına görə, şəhər müdafiəçilərinin qüvvəsi zəifləmişdi. Üçüncü hücumdan sonra ərdəbil tutuldu. Həmin dövrdə Ərdəbildə olmuş yaqut əl-Həməvi yazmışdır ki, monqollar şəhərdəki bütün kişi əhalisini qılıncdan keçirdilər. Yalnız gizlənənlər öz həyatını xilas edə bildilər.  Ərdəbili tutduqdan sonra monqollar yenidən Təbrizə döndülər. Özbək xan tələsik Naxçıvana qaçdı. Şəmsəddin ət-Tuğrayi şəhəri möhkəmləndirdi, eyni zamanda monqollarla danışığa girərək, üçüncü dəfə təzminat verməklə Təbrizi xilas etdi. Monqollar Səraba və Naxçıvana hücum etdilər. Hər iki şəhər məhv edildi. 1221-ci ilin oktyabrında Beyləqan mühasirəyə alındı. Beyləqan əhalisi monqollarla danışığa girdi.Lakin monqol elçisi kobud davrandığına görə öldürüldü. Monqollar şəhəri hücumla aldılar və bütün əhalini, o cümlədən qadın və uşaqları qılıncdan keçirdilər. Beyləqan alınandan sonra monqollar Arranın başlıca şəhəri olan Gəncəyə hücum etdilər. Gəncə əhalisi monqollara qədər tez-tez gürcü feodallarının basqınına məruz qaldığı üçün, qala divarlarını və darvazaları möhkəmlətmiş, çoxlu müdafiəçi saxlamağa məcbur olmuşlar. Ona görə monqollar Gəncəni tuta bilmədilər və təzminat almaqla kifayətləndilər. 1221-ci ilin sonunda monqollar üçüncü dəfə Gürcüstana hücum etdilər. Gürcülər bu dəfə daha çox hazırlıq görsələr də yenə məğlub oldular. Həmin döyüşdə 30 min gürcü döyüşçüsü öldürüldü.Bu qələbədən sonra monqollar Dərbənd keçidi vasitəsi ilə Şimali Qafqaza çıxmaq üçün Şirvana yeridilər. Monqollar şamaxıya yaxınlaşanda, Şirvanşah Gərşəsp Bakıya qaçdı. Şamaxı əhalisi monqollara möhkəm müqavimət göstərsə də, monqolların üstün qüvvələri şəhəri ələ keçirib, sakinlərini qarət etdilər.
             Daha sonra monqollar Dərbənddə yaxınlaşdılar. Lakin qalanın çox möhkəm olması, onları Dərbəndin hakimi ilə danışıqlara girməyə vadar etdi. Dərbənd hakimi o zamankı şirvanşahın qardaşı Rəşid sülh danışıqları üçün 10 nəfərdən ibarət elçilik göndərdi. Monqollar elçilərdən birini öldürdülər, qalanlarını isə məcbur etdilər ki, dağ cığırları iləö şimala keçidi onlara göstərsinlər.  1222-ci ildə monqollar Şimali Qafqaza soxularaq alanların, lakzların, qıpçaqların və digər tayfaların yaşayış məntəqələrini qarət etməyə başladılar. Alan və qıpçaqların birləşmiş üvvələri monqolları geri oturda bildi. Monqol sərkərdələri Qıpçaq xaqanı ilə əlaqə yaradıb, ona bir-birinə hücum etməməyi təklif etdilər və əvəzində çoxlu qızıl, paltar verməyi vəd etdilər. Qıpçaq xaqanı monqollardan xəzinəni alıb Azov çöllərinə çəkildi. Monqollar alanları məğlub etdilər və sonra da qıpçaqların arxasınca sürətlə yürüşə başladılar.Qıpçaq xaqanı Kotyan kömək üçün kürəkəni Qaliç knyazı Mstislav Mstislaviçə müraciət etdi. Sonuncu Kiyev və Çerniqov knyazları ilə birlikdə qıpçaqlara köməyə gəldi. 1223-cü il mayın 31-də monqollar Kalka çayı sahilində döyüşdə birləşmiş qıpçaq-rus qüvvələrini tam məğlub etdilər. Rus drujinalarının qalıqlarını isə Dveprə kimi təqib etdilər. Bu yürüşdən sonra monqollar Volqa sahillərinə, oradan da Monqolustana qayıtdılar. 

